
Кереш.

    Туган өен белмәгән

    Туган авылын белерме?

    Туган авылын белмәгән

    Туган илен белерме?-  дип яза күренекле якташыбыз, танылган галимебез Ш.Мәрҗани. Аның бу сүзләре минем тормышымның девизы булып тора. Әйе, әгәр без борынгы бабаларыбызны, туган авылларыбызны онытсак, аның тари-хын белмәсәк, күренекле шәхесләребезнең эше белән кызыксынмасак, берника-дәр вакыттан соң үзебезне дә онытырлар. Шуңа да без аларны өйрәнергә тиеш-без дип исәплим. Ш.Мәрҗани дә бит туган төбәгендәге авыллар тарихын, та-нылган шәхесләрен, мәчетләрен өйрәнгән, алар турында язып калдырган. Мин дә бу эшемдә аның юлын дәвам итәргә телим.   

Әтнә төбәге.

    Әтнә  төбәгенә татарларның килеп урнаша башлавы  Болгар дәүләтенең XIII гасырда монголлар тарафыннан харап ителүеннән соң башланган. Үзәге Иделгә Кама (Чулман) елгасы койган урыннан көньяктарак урнашкан Болгар дәүләте-нең халкы, басып алучылар изүе аеруча көчле булгач, туган җирләрен ташлап, төньякка, урманнарга качкан.  Мондый күчү процессы XIII гасыр ахыры- XIVга сыр башында башланып, төрле иҗтимагый сәбәпләр аркасында, берничә гасыр дәвам иткән. Казансу, Ашыт елгалары  буенда беренче мәртәбә татарларның то-рак пунктлары барлыкка килүе дә XIV гасыр башларында булса кирәк.
    1552 нче елны Казан ханлыгы җимерелгәннән соң, Рус администрациясе 1565-1568 нче елларда Казан өязендәге авыл һәм шәһәрләрнең исәбен ала. Шушы чорларда Әтнә районы территориясендә Әйшияз, Күәм, Олы Әтнә, Кече Әтнә, Күшәр, Шәкәнәч, Мокшы, Олы Мәңгәр, Иске Мәңгәр, Ябынчы, Төрекләр, Олы Өшкәтә, Олы Бәрәзә, Түбән Бәрәскә,  Югары Сәрдә, Атамыш авыллары телгә алына. Рус авыллары  Атамыш һәм Байчыга Казан ханлыгы җимерелгәч барлыкка килгәннәр. 1602 – 1603 елларда Иван Болотинның язу кенәгәләрендә шушы авыллар да телгә алына. Югарыда саналган татар авыллары исә Казан ханлыгы чорында ук барлыкка килгәннәр. Моны аларның  зиратларындагы кабер ташлары раслый. 1998 нче елда чыккан “Населенные пункты РТ” дигән китапта Каенсар һәм Мөндеш авыллары да Казан  ханлыгы чорында барлыкка килгән дип күрсәтелә. Бу авыллар арасында Иске Мәңгәр, Кече Әтнә, Олы Әтнә, Олы Бәрәзә, Бәрәзкә иң өлкәннәрдән санала. 1771 нче елда хәзерге Әтнә районы җирлегендә 49 авыл булган. Бу вакытта иң зур авыллар булып Олы Әтнә һәм Күәм торган. Әтнәдә 397 ир-ат, ә Күәмдә 342 ир-ат яшәгән.
    Безнең Күңгәр, Түбән Шашы, Югары Шашы авылары исә Царевококшай (Чар) өязенең Кышлау волостена караган. Бу волостьта барысы 12 авыл исәптә торган. Алар: Кышлау, Күңгәр, Югары Шашы, Түбән Шашы, Иске Өҗем, Яңа Өҗем, Кызыл Утар, Яңа Шашы, Зирекле, Чембулат, Иске Җогып, Мамыш. Бу авылларда барысы 785 кеше исәпләнеп, шуларның 517се ирләр, 268е хатын-кызлар булган. Волость конторасы Югары Шашы зираты янына урнашкан.
   Югары Шашы, Түбән Шашы, Күңгәр авыллары хәзерге көндә Күңгәр күмәк хуҗалыгына керә. Мин үземнең туган авылым Түбән Шашы һәм Югары Шашы белән Күңгәр авылларының тарихы турында мәгълүмат бирергә телим. 
Түбән Шашы авылы тарихы.

    Рәсми кәгазьләрдә Шашы  авылының  исеме Ахметхозино дип  аталган. XX гасыр башларында да әле авыл өч пүчинкәгә бүленгән булган.
   Риваятьләргә караганда, Түбән Шашыда  Югары Шашыдан күчеп килгән кешеләр дә яшәгән һәм бу борынгы исемне үзенә атама итеп кабул итүе мөм-кин.  
   XVIII, XIX гасырда авыл халкының саны турында төгәл мәгълүматлар та-былганы юк әле. Шулай да, XIXның гасыр беренче яртысында авылда 60 имана җире булуы турында телдә генә булса да сакланган. Гадәттә, имана гаиләдәге һәр иргә бүленгән. Ләкин җир бүлүләр һәр ел саен булмаганлыктан, ул чордагы авылда 60 җан ир булган дип нәтиҗә ясау да дөрес түгел. Беренче рус революциясеннән соң да авылда 72 имана булуы билгеле.

   Авыл элекке вакытта хәзергедәй зур булмаган. Аның соңгы вакытларга кадәр  биш урамнан торганлыгы билгеле: Туры  урам, Түбән оч, Пеләтән, Яңа урам һәм Өчиле. Соңгысы хәзер юк, ә Яңа урам XX гасыр башларында барлыкка килгән.

   Легендалар буенча, хәзерге Яңа урам сузылган урында XVIII гасыр ахы-рында яшәгән Нәзир бай Ибраһимовның җирләре булган.

   Авыл халкы, нигездә, игенчелек белән шөгыльләнгән. Социаль составы ягыннан халыкның күпчелеге – дәүләт крестьяннары. Җире булганы буыннан-буынга иген чәчеп көн иткән. Түбән Шашы тирә-яктагы авылларның иң ярлысы булган. Аның “капчыклы” кушаматы алуы да очраклы түгел: җирсез калган крестьяннар, капчык күтәреп, авылдан авылга хәер сорап йөргәннәр. Мондый хәерчеләр шактый күп булган.
   Халык телендә сакланган легендаларга караганда, Түбән Шашы утырган урында Туктамыш исемле мари яшәгән. Татарлар килгәч, ул күчеп киткән, әмма соңрак, ниндидер сәбәпләр аркасында, кире әйләнеп кайткан һәм аның токымы татарлашкан, имеш. Моның булуы бик ихтимал, чөнки авылыбыз үрен “Мари үре” дип тә атыйлар.
    Авыл, авылның басулары урынында урман булган. Моны раслаучы топо-нимнар да бар: “Нарат асты” (ул урында нарат агачы үскәнен, соңрак аны яшен сугуын картлар хәтерлиләр), “ Ышна җире” (урман төпләп хәзерләнгән чәчүлек җир), “Түзлимән” (тузлы имән).

   1818 елда туган Нигъмәтулла Зәбиров исемле кешенең, Түзлимән урманыннан юкә кисеп алып кайтып, амбар салдырганлыгы турында сөйлиләр. Димәк, монда килеп урнашкан халык урман төпләп җир әзерләгән һәм игенчелек белән шөгыльләнгән.
   Авылның иң матур, истәлекле урыннарының берсе – бик борынгы “Аккош чишмәсе”. Аның тарихын болай аңлаталар. Түбән Шашыда Аккош кушаматлы Сабир исемле кеше яшәгән. Аның йорты урамның түбән башында булган. Бервакыт урам очындагы түбәнлектә йөргәндә, бер урында кайнап су чыгып утырганын күрә һәм аны казый, чистарта башлый. Шулай итеп чишмә барлыкка килә. Аның суы бик чиста, саф була. Аңа “Аккош чишмәсе” дип исем бирәләр. Авыл халкы әле дә шушы чишмә суына йөри. Аның турында әбием тагын бер риваять сөйләгән иде. “Бу урынга бер аккош төшкән. Аның бик тә эчәсе килгән һәм ул җирне казый башлаган. Кинәт җир астыннан чишмә бәреп чыккан. Аккош исә туйганчы чишмә суы эчкән. Бу чишмәне чистартканнар, зурайтканнар һәм аңа “Аккош” дип исем биргәннәр.

Тау астында моң чишмәсе,

Челтерәп ага сулары.

Авылыма ямьнәр өсти

Салкын чишмә сулары.

Ага чишмә, моң чишмәсе

Шау чәчәкләр ярында.

Кошлар сайрап таңнар ата

Ямьле Түбән Шашымда, - 

дип яза авылдашым Әхмәт абый Кәримов бу чишмә һәм авылыбыз турында.
Югары Шашы авылы тарихы.

     “Шашы” сүзенең этимологиясенә килгәндә, татар телендә мондый сүз юк. Бу як авылларының исеме мари теленнән алынган. Бәлки, бу сүз дә мари теленнән кергәндер. “Шашы” сүзе мари телендәге “суса” сүзенә охшаш, “шуша” сүзе бе-лән аваздаш. Галимебез Г.Саттаров та Югары Шашы, Түбән Шашы һәм  Шаш елгасы буена утырган татар авыллары да (удмуртча шаша – кыяклы үлән) та-рихчыларның борынгы заманнарда бу тирәләрдә ар кабиләләре берләшмәсе яшәгән булырга тиеш дигән фикерне раслый.  (Г. Саттаров. “Татарстан АССР ның антротопонимнары”) 

    Риваятьләргә караганда, Югары Шашы авылы XIII-XIV гасырларда барлыкка килә. Рәсми кәгазьләрдә авылның көнчыгыш ягы буйлап ага торган инешне “Шашы” дип исемлиләр. Авыл исеменең шул сүздән алынган булуы да бик их-тимал.
    Авылда 400 – 420 хуҗалык булып, ул хәзерге авыл урнашкан урыннан 2500 м чамасы көнчыгышта, Ашыт елгасы буенда урнашкан була. Авыл халкы игенчелек һәм терлекчелек белән шөгыльләнә. Чәчүлек җирләрне урманнардан чистартып, киңәйтү эшләре алып барыла. Барлык хуҗалыкларга җир җитмәү сәбәпле булса кирәк, авыл кешеләре төньяк, көнбатыш, төньяк-көнбатыш юнәлешләрендә күчеп утыралар. Шул рәвешчә Кышлау, Әхмәтхуҗа (Түбән Шашы), Яңа Шашы, Мамыш авыллары барлыкка килә. Күчеп урнашкан хуҗалыклар элекке авыллары белән элемтәне өзеп бетермиләр. Югары Шашы һәм Күңгәр кешеләренең имана җирләре бергә  аралашкан. Күңгәр кешесенең иманасы Югары Шашы басуында, ә Югары Шашы кешесенеке Күңгәр басуында булырга мөмкин. Чәчүлек  җирләре I – басу, II – басу,  III – басу дип бүленеп йөртелгән. I – басуга ундырышлы җирләр, II – басуга уңдырышсызрак җирләр, III – басуга эшкәртү өчен уңайсыз, ташлы җирләр кергән. Күпчелек хуҗалыклар I - II басуларны гына эшкәртә алганнар, ә  өченче басуны тарту көче җитәрлек булган таза хәлле крестьяннар гына эшкәрткән. Авылда яшәүчеләр ясак түләгәннәр.
   Октябрь революциясенә кадәр авылда белем бирү мәдрәсәдә бара. 1915 елдан җәдитчә укытыла башлый. Авыл балалары Г. Тукайның “Кисекбаш” әсәрен өй-рәнәләр. Беренче укытучы авыл мулласы улы Кәрим Мостафин була. (1913 елдан ул мәдрәсәдә дин сабаклары укыта)
   1917 нче елның февраль революциясе авыл тормышында үзгәрешләр китереп чыгармый. “Патшаны төшергәннәр” дигән хәбәр генә крестьяннарга шом сала.
   Октябрь революциясеннән соң крестьяннарга җир җан  башыннан бирелә. 1918нче елда авылда ярлылар комитеты төзелә (комбедлар). Крестьяннарга җир бирүдә, орлык бирүдә, ярлыларның  кыр эшләрен оештыруда ярлылар коми-тетының роле зур була. Ярлылар комитеты рәисе – Хуҗиев Галимҗан, ә се-кретаре Җәләлиев Шәйхи була. Халык Комиссариаты Советы карары белән төзелгән ярлылар комитеты авылда  Совет хакимияте органнары буларак яши. 1919 нчы елда ярлылар комитеты  бетерелә һәм шул ук вакытта  авыл советы төзелә. Авыл советы рәисе булып Сәмигуллин Вәли эшли. (Түбән Шашы авылыннан). Бу чор ил тарихында да бик тынгысыз була. Гражданнар сугышы һәм чит илләрнең хәрби интервенциясе  бара.

   Гражданнар сугышы ахырына авыл тормышын күзаллау өчен кайбер мәгъ-лүматларны карыйк. 
   Сведения о количестве народонаселения по Кшкловской волости.

     1927 елны авылда мәктәп бинасына радиоалгыч куела. Радиоалгычны тыңларга Күңгәр һәм Түбән Шашы авылларыннан да кешеләр җыйнала торган була.
    1928 елда 40 балага исәпләнгән башлангыч мәктәп ачыла. Мәктәп тирәсендә алма агачлары утыртыла. Бу эшләрне башлап йөрүче Мостафин Кәрим була.

   1929 нчы елда беренче класска керүче балалар өчен әзерлек сыйныфы ачыла. Анда балаларны санарга, цифр  сугарга, җырларга өйрәтәләр. Бу балаларны өйрәтүче “договорный укытучы” дип йөртелә. Ул, баланың ата-анасы белән килешү төзеп, баланы өйрәтү эшен үз җаваплылыгына ала. Укытучыга түләү натуралата була. (арыш, бодай, бәрәңге, печән, утын һ.б.) 1929 нчы елда договорный укытучы булып Галимҗанов Ахун эшли. Аңа 19 яшь була.

   1948 нче елның май аенда Югары Шашы авылында клуб бинасы төзелә. Клуб ачу тантанасында Күңгәр җидееллык мәктәбе укучылары концерт бирәләр. Клуб ачылганчы, мәдәни чаралар мәктәп бинасында үткәрелгән. 
Күңгәр авылы тарихы.

   Авыл Татарстанның төньягына урнашкан. Бу урында элек зур урман булган, халык яшәмәгән. Бервакыт матур бер аланлыкка ике мари гаиләсе күчеп утырган. Алар Кунер һәм Пинер исемле булганнар. Бу гаиләләр үзләренә җитәрлек җирне эшкәрткәннәр,  ашлык үстереп көн күргәннәр. Алардан күреп, башка кешеләр дә күчеп утыра башлаган. Урманны кисеп, йортлар салганнар. Акрынлап авыл үскән, яшәргән. Аңа Кунер-Пинер дип исем биргәннәр. 

    Күңгәр авылы шактый гына тарихи чыганакларда искә алына. Д.А. Корсаков белешмәсендә (XVIII йөз ) авыл Кунер - Пинер пучинкәсе исеме астында би-релгән һәм анда 110 йомышлы татар яшәгәнлеге  күрсәтелгән. Шунда ук Күнер  пучинкәсе дә телгә алынган. Анда 4 ясаклы татар көн күргән. 1898 елны басылып чыккан белешмәдә Кунер-Пинер авылында 955 татар кешесе яшәве әйтелгән.  Ә соңыннан ул, халык телендә үзгәреп, Күңгәр дип йөртелә башла-ган.
   Авыл тигезлеккә урнашкан. Аның өч ягын хуҗалыгыбызның киң һәм уңдырышлы басулары чикли. Ә бер ягында борылып-сырылып мул сулы Ашыт елгасы ага. Җәй көннәрендә Ашыт буйлары шатлыклы авазлар белән тула. Биредә халык күңел ача, су коена, балык тота.

   Авылда элек 5 мәхәллә булган.    
    Күңгәр авылы халкы, күршедәге Байкал (Яңа Тазлар), Шура, Шурабаш, Яңа Сәрдә, Яңа Әтнә, Югары Оры, Түбән Оры, Чембулат, Мамыш, Кышлау, Юга-ры Шашы, Түбән Шашы, Яңа Шашы, Иске Өҗем, Ташчишмә (Иске Тазлар), Олы Әтнә, Кече Әтнә авыллары белән берләшеп, Мукшы тавы җыены бәйрәм иткән. Бу бәйрәм июль башларында, уракка төшәр алдыннан үткәрелгән.

    Өлкәннәр сөйләвенә караганда, авыл урынында элек урман булган. Авылны чыккач, “ышна” дип йөртелә торган  урын бар. Бу урынның урманнан чистартылганы хакында Фәйзи абый китапларында да әйтелгән.
      Авыл урнашкан урын бик матур. Ул ике яктан урман полосасы белән чикләнгән, бер ягыннан  инеш ага. Анда элек су тегермәне булган. Хәзер дә инештәге бер хәтәр урынны “зур тегермән күзе” дип йөртәләр. Авыл тирә-ягында таулар, 2 чишмә, кое һәм буалар бар.  Чишмәләренең тарихын түбәндәгечә аңлаталар. 
    Сафия исемле хатын, үзе яшәгән йорттан түбәндәрәк, чишмә күзен очрата һәм бу турыда күршеләренә әйтә. Алар, бергәләшеп, бу урынны тирән итеп казыганнар, чистартканнар. Ирләр исә аны бура белән уратып та алганнар. Шулай итеп “Сафия” чишмәсе туган. Бу чишмәдән авыл халкы әле дә файдалана. “Сафия” чишмәсеннән бераз киткәч, куаклыклар башлана. Бер көнне шушы куаклыкта чишмә тибеп чыга. Чишмәнең күзен ачып чистарталар, тирәсенә тал агачлары утырталар. Җәйнең матур бер көнендә Гыйззатулла абый хатыны Фатыйма апа суга төшсә, чишмә буенда яңа туган баланы күреп ала. Бу баланы өенә алып кайта, аңа Фазыл дип исем кушалар. Чишмәне дә “Фазыл” чишмәсе дип атый башлыйлар. 
     Авыл янында зур урманнар  юк. Әмма халыкның кул көче белән утыртыл-ган йөзек кашлары – урман полосалары  тезелеп киткән. Ул халык телендә Атау дип атала. Атау һәм аның тирә-юне бик матур. Андагы таучыкларның берсе “Әтәч тавы” дип йөртелә. Тау битенә зур итеп әтәч рәсеме ясалган һәм аның астына ясалу елы язылган.  Биредә буа да буганнар. Атауның гүзәл табигате кешеләрне ял итәргә үзенә чакырып тора. Монда эссе көннәрдә су коенырга, җиләк җыярга, себерке бәйләргә мөмкин. Мәктәп балалары  экскурсиягә киләләр, таң каршылыйлар, киләчәккә планнар коралар. 
    Авыл янында “Иске зират” һәм “Әкәй зираты” дип аталган зиратлар бар. Әкәй зираты булу да монда элек марилар яшәвен күрсәтеп тора. 2007 елның җәендә Әкәй зираты янына Йошкар–Ола университетынан студентлар килде. Алар биредә казу эшләре алып бардылар, табылган кеше сөякләрен үзләре белән алып киттеләр.    

    Күңгәр авылында хәзер урта мәктәп, 2 катлы мәдәният йорты, балалар бак-часы, медпункт, зур кибет, бик бай даруханә, терлекчеләр комплексы, мәчет, тегермән бар. Авыл көннән-көн үсә, байый, матурая.
Авылыбызның күренекле кешеләре
    Туган авылымда туып үскән кешеләр арасында игенчеләр, укытучылар, хәрбиләр, табиблар һәм башка бик күп һөнәр ияләрен очратырга мөмкин. Аларның күбесе үз бәхетләрен туган җирендә тапкан, илебезнең төрле төбәкләрендә фидакарь хезмәт итүчеләре дә бар. Менә аларның кайберләре.

    Галиев Фәйзи Әхмәтхан улы– РСФСР ның атказанган авыл хуҗалыгы хез-мәткәре, Татарстанның атказанган агрономы, СССРның 10 нчы чакырылыш Югары Советы депутаты, Татарстан язучылар берлеге әгъзасы.

    Галиев Фирдәвес Әхмәтхан улы – РСФСР ның атказанган агрономы.

    Галиев Фаил Фәйзерахман улы – Татарстанның атказанган экономисты.

    Галиев Зөлфәт Фирдәвес улы – Татарстанның атказанган колхозчысы, ”Лучшие люди России – 2006” китабына кертелде.

    Һадиев Муллагали Бари улы– КДТУда техник фәннәр докторы, профессор.
    Котдусов Габделфатих Кашшаф улы – Түбән Кама шәһәре мэрының урын-басары.
   Садыйков Ильяс Абдулла улы – Мәскәү авыл хуҗалыгы академиясендә экономика фәннәре кандидаты, Ленин исемендәге фәнни-тикшеренү институты хезмәткәре, хәзерге вакытта Мәскәүнең исәпләү секторында эшли.
    Әүхәдиев Илдар Шәфикъ улы – СССР Министрлар советының дин эшләре буенча Совет вәкиленең урынбасары иде (1993 елда вафат).
    Әхмәтханов Рафил Радик улы – “Дөнья батыры” исеменә лаек булган татарча көрәш батыры, РСФСР ның спорт мастеры.
    Тимерханов Фердинат Мәҗит улы – Татарстан гадәттән тыш хәлләр министрының беренче урынбасары.
    Вәлиев Мансур Мәсхүт улы – генерал, Россия федераль чик буе гаскәрләре башлыгының беренче урынбасары.
    Нигъмәтҗанова Мөнәвәрә Ибениямин кызы –  Татарстанның атказанган артисты, Әлмәт һәм Минзәлә драма театрларында эшләгән.

    Хәкимҗанов Мәхмүт Гаделҗан улы – Россия һәм Татарстанның атказанган ветеринария табибе.

    Шәмсетдинова Ләйлә Шамил кызы – тел-әдәбият белгече, филология фәннәре кандидаты.    

     Авылыбыз, аның кешеләре, тарихы турында бөтен җөмһүриятебезгә даны таралган аксакалыбыз Фәйзи Әхмәтхан улы Галиев үзенең “Авылым гадәтлә-ре” һәм “Икмәк язмышы” дигән китапларында яза. Бу повестьларны укып, алар  турында күп мәгълүмат алырга мөмкин
Йомгак.

     Казан артының, бигрәк тә Әтнә районының археологик, эпиграфик һәм баш-ка һәйкәлләрен, авылларының тарихын, алардан чыккан күренекле шәхесләрне өйрәнү дәрәҗәсе хәзергә җитәрлек түгел. Кызганычка каршы, шушы вакытка кадәр төбәгебезнең тарихи – мәдәни мирасын комплекслы өйрәнү, саклау һәм файдалану буенча хөкүмәт программасы да юк. Шулай да бу өлкәдә зур хезмәт куючылар юк түгел. Мин бигрәк тә олы ихтирам белән Югары Көек гомуми урта белем бирү мәктәбе укытучысы Габдуллаҗан Нигъмәтҗановны атар идем. Гомәр Мәрдәнов, Марат Хәбибуллин, Марсель Әхмәтҗанов, Вилдан Гарифҗа-новларның да бу өлкәдә язган хезмәтләре бар. 
    Районыбыз һәм авылларыбыз тарихы, халкы белән кызыксыну, аны тирәнтен өйрәнү киләчәктә, һичшиксез, дәвам итәр. Алар турында яшьләр горурланып укырлык зур-зур китаплар басылыр.

